
ВДХАТПА пӗрле Ҫеҫпӗл те 
ӳссе ҫитӗнсе пынинчен тӗлӗнетӗп. 
Ҫуралнӑранпа 100 ҫул ҫитрӗ те 
эпир ӑна пачах урӑхла курма 
тытӑнтӑмӑр. Вӑл халь тек ӗнтӗ 
ҫулӑмлӑ революционер мар, вӑл 
пирӗн халӑх пророке пулса тӑчӗ. 
Тепӗр ҫӗр ҫултан мӗн тесе калӑ-
пӑр-ши, пӗлместӗп, анчах та ман 
ҫак пӗрлӗхлӗ шухӑшлав ҫумне 
хушса, вӑл чӑваш ачине ҫуратта-
ракан апӑс теес килет. Пулнӑ 
вӗт-ха, кашни ялта тенӗ пекех, 
ача ҫураттаракан апӑс карчӑк-
сем. Вӑт ҫавӑн пекрех куратӑп 
эпӗ Ҫеҫпӗл ӗҫне. Кӑна ӗнентер-
мех те кирлӗ мар пуле те, ҫапах 
та "Чӑваш ачине" сӑвӑран пӗр 
ҫаврӑм илсе парам та ку шухӑш 
шӑп та лӑп хӑй вырӑнне кӗрсе 
ларӗ. 

"Кӑвар чӗре! Кӑвар чӗлхеллӗ 
Чӑваш ачи, сассуна пар! 
Тухсам кунта. Сана кӗтеҫҫӗ 
Килсем! Килсем! Эс пур, -

ҫук мар", -
тенинче, пӗрре пӑхса курӑ-

нать, Ҫеҫпӗл ача ҫураттарать. 
Кун пекки ытти халӑх поэзийӗн-
че хӑҫан та пулин пулнӑ-ши, 
пӗлместӗп, чӑвашра вара, иккӗ-
ленместӗп, ӗмӗрӗпех. Ку ӗнтӗ 
вӑл чӑваш пӗтсе ҫитнипе те 
ҫыхӑннӑ. Ӑна вӑратса ҫӗнӗ пур-
нӑҫ пуҫласа ямалла пулнӑ. Ҫит-
меннине ахаль ача та мар кирлӗ 
пулнӑ ҫӗнӗ пурнӑҫ тума. Вӑл, 
асӑрхӑр, "кӑвар чӗлхеллӗ". Ку 
историллё пулам. Революци вӑ-
хӑтӗнче, тӗрӗссипе каласан, икӗ 
тӗнче пӗр-пӗринпе тупӑшнӑ. Пур-
лӑх пайланӑ. Чӑвашӑн та ҫывӑрса 
юлма юраман. Унсӑрӑн ун пур-
лӑхне йӑлт туртса илме пултарнӑ. 

Ӑна хӳтӗлекен ҫын, халӑх ачи, 
кирлӗ пулнӑ. Ҫавӑн пек объек-
тивлӑ ыйту сиксе тухнӑ пулӗ 
тетӗп вӑл вӑхӑтра. Революци чӑ-
ваш халӑхне пӗр енчен ҫӗклеме 
те, тепӗр енчен пӗтерме те пул-
тарнӑ. Ҫӗнӗ пурнӑҫра ҫӗнӗ май-
сем шыракан Ҫеҫпӗл ҫӗнӗ чӑваша 
хӑвӑртрах килме йыхӑрнӑ. Ана 
вӑл чӑн юмӑҫ карчӑк пек юмласа 
ҫырнӑ: 

"Чӑваш чӗлхи ӑсти! Кӑварлӑ 
Чӗрӳ сан сисӗ чӗннине. 
Шанатӑп. Ёмӗте усратӑп: 
Эс килӗн. Килӗн тӗнчене". 
Ҫавӑ ҫӗнӗ ҫыннӑн пурнӑҫ ту-

малӑх алӑра мӗн пулмалла пулӗ 
тетӗр? Хӗҫ-пӑшал-и, укҫа е ҫар? 
Ҫук, чӑн малтан унӑн чӗлхе ӑсти 
пулмалла тет Ҫеҫпӗл. Ҫак тӗнчене 
ҫӗнсе илес тесен пӗртен пӗр 
хатӗрпе, чӗлхепе кӑна, усӑ кур-
малла. Вара ҫав ӑста хӑй тӗллӗнех 
тӗнче патши пулса тӑрать. Ахаль-
тен-им тахҫан авал-ӗлӗк Ҫеҫпӗл 
ҫуралнӑ яла "Шӗкӗр" ят хунӑ 
пулнӑ. "Шӗкӗр" тени вӑл шумер-
сен чӗлхинче "патшасен резиден-
цийӗ" тенине пӗлтерет. Ахальтен-
им эпир хамӑрӑн тӗп хуламӑра 
"шӗкӗр Шупашкар" тетпӗр. 
"Шӗкӗр" тени тата "корона", 
"власть", "мухтав" сӑмахсемпе 
пӗр килет. Апла, Ҫеҫпӗл тахҫанхи 
патшасен династийӗнчен тухнӑ ҫын 
тесе калама та пулать. Кӑна ун 
ҫемйинче юмӑҫ традицийӗсене 
тытса пыни те ҫирӗплетет. Хӑй те 
вал, поэт ӗнтӗ вӑл, паллӑ, хӑй те 
юмӑҫ пек. Вӗрет, сурать, сӑвӑ 
капать... Сӑвӑ каласах ача ҫурат-
тарать. Ҫакӑ вӑл Ҫеҫпӗлӗн, ман 
шутпа, калама ҫук тӗлӗнмелле те 
пархатарлӑ ӗҫӗ, ҫакӑнта ун чӑн 
пӗлтерӗшӗ. Хӑйне вӑл, хӑй ӑнлан-
масӑрах тен, халӑхӑн ашшӗ пек 
тыткаланӑ. Халӑх апла ӑна, тен, 
арӑм пекех курӑннӑ. Ҫавӑнпа та 
ман унӑн тепӗр сӑввине чӑваш 
арӑмне халалласа ҫырнине пӑхса 
тухас килет. Ҫавӑнта тата тепӗр 

темле вӑрттӑнлӑх упранса юлман-
и, тетӗп. Эпир вӗт вӑл сӑвва 
шкулта мӗн ачаран ӑсран калама 
вӗреннӗ те - пӗрмай ай епле япӑх 
пурӑннӑ пирӗн чӑваш арӑмӗ ӗлӗк 
тесе пурӑнатпӑр. Чӑнласах та 
ӗлӗкхине кӑна питлекен сӑмах унта 
е тата темӗскер пур? 

МАЛАШЛӐХ 
ПРОГРАММИ 

"Чӑваш арӑмне" сӑвӑра, чӑн 
та, иртнӗ пурнӑҫа питлесе, чӑваш 
хӗрарӑмне хута кӗрсе ҫырни пит 
нумай. Вӑл "хура-шур анчах кур-
машкӑн" ҫуралса ӳснӗ мӗн. "Хӗра-
рӑмӑн ҫӳҫӗ вӑрӑм, ӑсӗ кӗске, -
тетчӗҫ, - уншӑн ҫут тӗнче курмаш-
кӑн мӗнле кирлӗ? - тетчӗҫ, - кил-
терӗш тирпейлесессӗн тата ӗне, 
сурӑх пӑхса усрама пӗлсессӗн, 
мӗне кирлӗ урӑх?", - тесе ҫырни 
ял хӗрарӑмӗн хальхи пурнӑҫне кӑ-
тартса панӑ пекех туйӑнать. Апла 
100 ҫул иртсен те тӗп ӗҫсем 
улшӑнман. Ачи-пӑчи, кӑмака умӗ, 
выльӑх-чӗрлӗхӗ... Чӑваш хӗрарӑмӗ 
халӗ те, чӑн та, ҫут тӗнче курайма-
сӑрах автан сассисӗр яла кайса 
выртать. Мӗн усси ӗнтӗ пурӑнни? 
Хӗрарӑм шӑпи ун чунне хытах 
ыраттарнӑ курӑнать. Ҫавӑнпа та 
вӑл чӑваш арӑмне пурнӑҫ тумалӑх 
хӑйне майлӑ программӑллӑ сӑвӑ 
ҫырать. Унта, сӑввӑн вӗҫнерех, вӑл 
хӗрарӑма та ҫын шутне кӗртес 
тесе тӑрӑшать. "Емӗр чура пулма 
ҫитӗ, Чура пулма намӑс!.." - тет. 
Кунта тӳрех, ҫак йӗркесене вуланӑ-
ҫемӗн, вырӑссен каларӑшӗ аса ки
лет. "Курица не птица, женщина 
не человек". Ҫак формулӑран хӑ-
тӑлса пӗтейместпӗр мар-и эпир 
халӗ те. Хӗрарӑм чунӗ - выльӑх 
чунӗ пек - пӗр сӑмахсӑр макӑрма 
кӑна пӗлет тетпӗр-ши? Ҫук, хӗра-
рӑмӑн чӑнласах та пысӑк, ҫав 
вӑхӑтрах чӑтӑмлӑ та ҫирӗп чунне 
асӑрхамасӑр эпир ҫылӑха кӗретпӗр. 
Ҫавӑнпа мар-и тата вӑл хӑй ачишӗн, 

хӑйӗншӗн тӑма вӗрентеймерӗ. 
Эпир Ҫеҫпӗл сӑввине тӗрӗс мар 
ӑнланнӑран тен ҫапла килсе тухрӗ? 
Унта вӑл епле: "Ирӗклӗ кун-ҫул 
тумашкӑн Тӑрӑр пурте харӑс!.." -
тенӗччӗ те. Эпир ӑна ӑша хывма-
рӑмӑр пулас, ирӗклӗхшӗн кӗреше-
кен ҫынсене пулӑшас темерӗмӗр. 
Вӑл-ку ҫеҫ-и, чӑваш арӑмӗ хӑй 
ачине сутрӗ, ҫавӑнпа та "Чӑваш 
чӗлхишӗн" тӑма никамах та хатӗр 
пулмарӗ. Хам пулсан-и, кашни 
килте турӑш вырӑнне "Чӑваш арӑм-
не" сӑвва пысӑккӑн та хитрен 
ҫыртарса стена ҫине ҫактарса хур-
тарнӑ пулӑттӑм, кашни ир ӑсран 
калаттарнӑ пулӑттӑм кашни чӑваш 
арӑмне. Ҫук ҫав, эпӗ Ҫеҫпӗл мар. 
Эпӗ ӑна ӑнланса илес текен ҫын 
кӑна. Ют халӑхсем кулнине чӑтса 
ирттерме вӑй пухса ҫитрӗмӗр пек 
те, ҫапах та хамӑра хамӑр ҫынран 
каярах хума пӑрахмарӑмӑр. Ҫавна 
пулах, кая юлас килмест те, турех, 
ача ҫуралнӑ ҫуралманах ӑна ют ят 
хуратпӑр та ҫапла калама вӗрен-
тетпӗр. Ара, ютӑ вӑл пиртен аван-
рах та-ха! Пирӗн вара ма аван 
пулас мар? Хӑрушла улӑштару! 
Эпир хамӑрӑн ачан аталану про-
граммине йӑлт пӗтерсе хуратпӑр 
вӗт кун пек! Ҫеҫпӗл пире, паллах, 
урӑхла вӗрентсе каланӑ. Эпир 
вара халӗ те ун халалне ӑша 
хывмасӑр тӑратпӑр-и? Ҫавӑнпа 
мар-и пире хамӑр ачасемех акӑ, 
кашни хаҫатрах вулатпӑр, тапа-
тапа хӗнеҫҫӗ, вӗлереҫҫӗ те. Хӑ-
ҫан, ӑҫта пулнӑ вӑл ачи хӑй 
амӑшне вӑлерни?! Апла-тӑк, ун 
пурнӑҫ программине чӑнласах 
улӑштарнӑ, хӑйӗн амӑшех, ҫавӑ 
пушшех! Тек ун пек ан пултӑр 
тесен, атьӑр-ха, Ҫеҫпӗле татах 
вӗренер. Сӑввине ӑсран каласа 
унпа пӗрле шухӑшласа малашлӑ-
ха, ҫӗнӗ куна кӗпер хывар. Чӑ-
ваш ачи халӑха хӳтӗлеме хатӗр 
тӑтӑр. Ҫакӑнта пулӗ тетӗп "Чӑваш 
арӑмне" халалланӑ сӑввӑн чӑн 
пӗлтерӗшӗ, тӗп идейи. 


